
(Муса Җәлил иҗатына багышланган кичә)

Максат: Муса Җәлилнең тормыш һәм иҗат юлы белән таныштыру, балаларның танып-белү сәләтен үстерү, сөйләм телен үстерү, өлкән буынга карата ихтирам тәрбияләү, патриотик тәрбия бирү.

Җиһазлау: портрет, китаплар күргәзмәсе, рәсемнәр, календарь, мольберт.

Зал бәйрәмчә бизәлгән. Уртада Җәлил портреты. Бәйрәмчә киенгән балалар залга үтә.

Тәрбияче: “Җырларым” (М.Җәлил) шигырен укый

Алып баручы: Халкыбызның күңеленә тирән уелган исемнәр бар. Җир шарының кайсы гына почмагына килеп чыгып: “Без – Татарстаннан, без – Муса Җәлил ватандашлары!” - дисәк безне таныйлар. Муса Җәлил – татар халкының горурлыгы, каһарман шагыйре. Бүген без аның туган көнен билгеләп үтәргә җыелдык. Ә хәзер, балалар, әйдәгез календаребезнең беренче битен ачыйк. 1905нче елның 15 февралендә Оренбург губернясы Мостафа авылында алтынчы бала булып ир бала дөньяга килә. Аңа Муса дип исем кушалар. Ул кечкенәдән үк бик тырышб акыллы булып үсә. Алты яше тулганчы ук мәктәпкә китә. Беренче шигырьләрен башлангыч сыйныфта ук яза башлый. Аның шигырьләре туган як табигатенә, аның кешеләренә, Туган илгә мәхәббәт белән сугарылган була. Нит елгасы, авылы янындагы чишмә буйларына бик яратып йөри Муса.

Бала: “Җилләр” шигырен укый.

                        Җилләр, җилләр, сез җитез,

                        Сез исәсез нинди тиз!

                        Тик бер сорау бирергә

                        Зинһар, рөхсәт итегез!

                        Әллә ничә диңгезле,

                         Әллә ничә урманлы,

                         Шат кояшлы көндезле

                         Тагын берәр ил бармы?

                          Җилләр, җилләр әйттеләр:

                          - Мондый ил тик бер генә;

                          Чәчәк кенә, гөл генә

                          Безнең туган ил генә

Җыр: “Чишмә” (М.Җәлил сүзләре, Җ.Фәйзи музыкасы)

– Календаребезнең икенче битен ачыйк. Авыр тормыш Мостафа абзый гаиләсенә дә кагылмый калмый. Ул гаиләсе белән Оренбургка күчеп китә. Муса өчен шәһәр тормышы башлана. Ул мәдрәсәдә укый, Габдулла Тукай иҗаты белән таныша. Үзе дә шигырьләр иҗат итә. 

“Куян” шигыре укыла

Бала: Куян салкыннан

          Туңган, куырылган,

          Башы салынган,

          Колагы шиңгән

          Әйдәгез, дуслар,

          Аны терелтик

          Җылы бүлмәгә,

          Мәктәпкә илтик.

          Куян уянды,

          Куркып уйланды

          Сикереп урманга

          Чабып югалды

          - Куян, син кайда?

          - Яшел тугайда.

          - Куян, син кайда?

          - Ерак чүлләрдә.

           - Куян, син кайда?

           - Калын урманда.

           - Куян, син кайда?

           - Карлы буранда.


Әйдәгез, дуслар,   


Кырны, урманны,


Чүлне актарып,


Табыйк куянны.

Алып баручы: Муса Җәлилнең балаларга атап язылган шигырьләре арасында хайваннарга, кошларга багышланганнары да бик күп. Композиторларыбыз бу әсәрләргә көйләр дә иҗат иткән. (“Карак песи” җыры (М.Җәлил сүзләре, Җ.Фәйзи музыкасы)

– Балалар, Муса Җәлилнең бик күп әсәрләре рус теленә һәм башка телләргә тәрҗемә ителгән. Димәк, аның турында илебездә генә түгел, бөтен дөньяда да беләләр. Ә хәзер аның “Маэмай” җырын рус телендә тыңлап китик. (“Маэмай” җыры, Муса Җәлил сүзләре, Җ.Фәйзи музыкасы)

Алып баручы: Әйдәгез, календаребезнең тагын бер битен ачыйк. 1922 нче елда Муса Җәлил Казанга килә. “Татарстан” газетасында эшли. Аннан Мәскәү университетына укырга керә. Казанга кайтып эшли башлагач, “Алтынчәч” либреттосын яза. (Музыка яңгырый. Музыкага ике кыз керә. Җиләк җыялар. Аларны эзләп Алтынчәч керә. Бергә бииләр.)

Алтынчәч һәм кыз керәләр.

Алтынчәч: Җиләк җыйдым урманда,



Дусларым белән бергә



Йөри-йөри адаштым.



Урманда куркып калдым...



Бер яктан җыр ишеттем,



Мин монда килеп чыктым.

Алып баручы: Сез безнең балалар бакчасына әкияттән килеп чыктыгыз. Балалар, таныдыгызмы инде, бу матур кызны? Кем ул?

Балалар: Алтынчәч.

Кыз: Җырлаганыгызны ишеттек, безгә бәлки биеп тә күрсәтерсез. 

Алып баручы: Йөгерә-йөгерә көн дә иртән




Су сибәм гөлләремә.




Гөлләремне бүләк итәм




Иң якын күргәнемә.




Ах... матур соң гөлләрем!

Кызлар “Гөлләрем” биюен башкаралар (З.Хәбибуллин музыкасы)

Алтынчәч: Рәхмәт сезгә, балалар.

Кыз: Безгә әкият иленә китәргә дә вакыт җиткән икән.

Алып баручы: Календаребезнең дүртенче битенә күз салыйк. 1941нче ел... Фашистлар илебезгә басып керделәр. Илебез халкы изге сугышка күтәрелде. Бөек Ватан сугышы башланды. Ирләр сугышка алынды, алар арасында язучылар, галимнәр, рәссамнар, артистлар да бар иде. Муса Җәлил дә бик күп язучылар белән бергә сугышка китә.

Тәрбияче: Хуш, акыллым, соңгы сәламемне



Юллыйм сиңа җилләр аркылы,



Барсын сиңа кайнар сәлам булып



Йөрәгемнең сүнмәс ялкыны.



Киттем, дускай кайнар өмет белән,



Дошман явын җиңеп кайтырга



Батырларча каты сугышырга



Тап төшерми изге антыма.

Алып баручы: Җәлил сугыш кырында да шигырьләр язуын дәвам итә. Туп тавышлары әзрзк тынып торуга, шигырь язарга утыра. Аның шигырьләре туган ягын сагыну, Туган илгә мәхәббәт, дошманга нәфрәт белән сугарылган була. Ә шигырьләрнең иң матурларын, иң назлыларын кызы Чулпанга һәм хатыны Әминәгә багышлый. Бала М.Җәлилнең “Кызыма” шигырен укый.

Ә хәзер М. Җәлил шигыренә язылган “Сәгать» җырын тыңлап үтик.

– Волхов фронты... Көне буе сугышлар бара. Бу сазлыклы, баткак урында гәүдәне күтәрерлек түгел. Сугышчылар инде хәлдән тайган. Башларын куюга йокыга талалар. Муса Җәлил дә алар арасында, ул төшендә тыныч көннәрне, туган ягы Сабантуйларын күрә. Ә колагында исә гармун тавышы. Төше өнгә әйләнүенә ул бик ышана. Ә хәзер балалар башкаруында дүртле бию карап үтик.

Алып баручы: Балалар, календаребезнең иң караңгы битен ачабыз. 1942нче ел... Каты яраланган Муса әсирлеккә эләгә. Муса Җәлил һәм аның көрәштәшләре өчен караңгы төрмә көннәре башлана. Алар төрмәдә дә югалып калмыйлар, яшерен оешма төзеп, дошманга каршы көрәш юлларын эзлиләр. Муса төрмәдә дә кечкенә кәгазь кисәкләреннән теккән дәфтәренә шигырьләр яза. Соңыннан ул дәфтәргә “Моабит дәфтәрләре” исеме бирелә. Дәфтәрне төрмәдәге дусты Андре Тимерманска тапшыра. Сугыштан соң, Андре Тимерманс дәфтәрне безнең илебезгә китереп җиткерә. Шулай итеп, без Җәлилнең төрмәдә нинди шигырьләр иҗат итүен беләбез. 

Бала “Катыйльгә шигырен укый.



Мин тез чүкмәм, катыйль, синең алда,



Кол итсәң дә, тоткын итсәң дә



Кирәк икән, үләм аягүрә,



Балта белән башым киссәң дә.



Меңен түгел, бары йөзен генә



Юк итәлдем синең сыңарның



Һәм халкымнан, кайткач, шуның өчен



Мин тезләнеп гафу сорармын.

Алып баручы: Әйе, Җәлил Туган иленә кайтарына бик ышана. Ләкин кайтырга насыйп булмый. Фашистлар Җәлил һәм аның көрәштәшләрен җәзалап үтерәләр. Үзе кайтмаса да, аның җырлары Туган илебезгә кайтып җиттеләр һәм аны үлемсез иттеләр. Муса Җәлил һәм аның көрәштәшләренә Кремль янында һәйкәл куелган, аларның исемнәре ташка чокып язылган. Һәйкәл яныннан халык өзелми, яраткан шагыйренә чәчәкләр китерә.



Сезне һәркем белә, башын ия,



Алдыгызга зурлап чәчәк сибә.



...Сынаулары белән сыный тормыш,



Моабитлар аша үткәрә



Рух вә җаны көчлеләрне



Йолдыз итеп күккә күтәрә!



Йолдыз итте сезне дә ул, Җәлил



Алиш, Кормаш, Әхмәт, Баттал,



Фоат, Әхәт, Гариф, Сәлим,



Зиннәт! 



Йолдыз итте



Күңел күкләрендә кабызып!



Көрәшчеләр рухы көч-дәрт бирә – 



Без яшибез сезгә табынып!

Балалар оркестры башкаруында “Җырларым”

Тәрбияче: Җыр өйрәтте мине хөр яшәргә



Һәм үләргә кыю ир булып,



Гомрем минем моңлы бер җыр иде



Үлемем дә яңрар җыр булып.

Алып баручы: Җәлил, Алиш җырлары йөрәкләребездә мәңге сүнмәс. Киләчәк буын вәкилләре дә аларны хәтерләп яшәсен. Җыр безгә яшәргә көч өстәүче дәрт ул. Әйдәгез, кичәбезне матур җыр белән тәмамлыйк. (“Җыр керсен күңелгә” – З.Хәйретдинов музыкасы)  

